
Bering itsasartea, duela 10.000 urte 
inguru. Australasiatik zetorren po-
pulazio “mamu” bat Amerikan sartu 

zen. Handik milurte batera, duela 9.000 
urte, bigarren uholde batean hedatu zi-
ren  kolonizatzaile haiek. Baina adituak 
gehien harritu dituena leinu “mamu” ha-
ren hirugarren eta azken uholdea izan 
zen; soilik duela 1.300 urte gertatu zen 
migrazioa.

Adituek populazio “mamua” esaten die-
te halakoei, inolako arrasto material edo 
arkeologikorik uzten ez dutelako: ez he-
zurrik, ez tresnarik. Soilik ondorengoen 
DNAn topatu daiteke haien arrastoa.

Eta, kasu honetan, IBEko (Espainiako 
Biologia Ebolutiboko Institutua) ikerlariek, 
Amerikako indigenen 199 genoma azter-
tu ondoren, orain arte erregistratu gabeko 
milioi bat aldaera genetiko baino gehiago 
berregin dituzte. Eta aurkitu berri duten 
leinu horri Ypykuéra izena jarri diote –“ar-
baso” esan nahi du tupi hizkuntzan–.

Populazio horrek, besteak beste, lotu-
ra genetikoak ditu Ginea Berriko eta Aus-
traliako taldeekin, eta horregatik diote 
australasian duela jatorria. Eta, hasieran 
esan bezala, Bering itsasartetik sartu di-
rela dio hipotesi nagusiak.  

Ypykuéra herriaren azken migrazioa, 
hain “berria” izanda (1.300 urte), harriga-
rria da inolako arrasto materialik ez utzi 
izana. Baina arrasto genetikoak adieraz-
ten du Mesoamerikatik Hego Amerikara 
eta Karibera hedatu zirela, baina ez zela 

bat-bateko kolonizazioa izan. Ez zuen, us-
tez behintzat, gertaera edo egoera jakin 
batek eragin. Ypykuéra populazioa gra-
dualki mugitzen eta tokiko populazioetan 
naturalki asimilatzen joan zen.

Eta arrasto arkeologikorik utzi ez iza-
nak ez du esan nahi ekarpenik egin ez zu-
tenik. Nature aldizkarian argitaratutako 
azterketa genetikoak hainbat aldaera aur-
kitu ditu, erantzun immunitarioari, me-
tabolismo energetikoari, ugalkortasunari 
eta muturreko baldintzetara egokitzeari 
lotutakoak. Bestela esanda, aniztasun ge-
netikoak Amazonasko oihanean edo An-

deetako altitudean bizirauteko eta aurre-
ra egiteko aukera eman zien amerikarrei.

Baina ikerlanak agerian utzi du, halaber, 
herri indigenen aniztasun genetikoa askoz 
txikiagoa dela gaur egun jatorrizkoarekin al-
deratuta; europar kolonizazioak eragin zuen 
hori, Amerikako populazioaren %90arekin 
batera, aniztasun hori suntsitu zutelako.

Eta, ziurrenik, horrexegatik da hain 
harrigarria europarrontzat Ypykuéra-
ren berri izatea, europarron kolonizazio 
kontzeptua –eta praktika– herri mamu 
horrena baino askoz bortitzagoa eta sun-
tsitzaileagoa delako.  

Pirinioetako lehen metalurgia
Pirinio katalanetako kobazulo batean 
(Queralbs, Girona), 2.235 metroko al-
tueran, ia 200 harritxo berde topatu 
dituzte. UABko (Bartzelonako Uniber-
tsitate Autonomoa) eta IPHES-CERCAko 
(Giza Paleoekologiako Institutu Katala-
na) ikerlariek malakitatzat identifikatu 
dituzte arrastoak. Mineral hori ez dago 
modu naturalean inguru horietan eta, 

gainera, zati gehienak erreta daude. 
Hau da, malakita propio garraiatu zu-
ten kobazuloraino, eta propio prozesa-
tu zuten, kobrea lortzeko. Hain zuzen, 
kobazuloko malakita zati gehienak Ko-
bre Arokoak dira (duela 5.600-4.400 
urte) eta, beraz, Pirinioetako lehen 
metalurgia jarduera dokumentatuaren 
emaitza.   

